СЕЙБІТЫ СЛОВА  І  МУДРАСЦІ
(свята кнігі, прысвечанае Якубу Колосу і Янку Купалу)
(гучаць цымбалы)
       Вяд.1: Дзень добры! Як прыемна ўсіх вас бачыць на літаратурнай сустрэчы. Сёння мы яшчэ раз дакранёмся сваім сэрцам, душой да вялікай паэзіі, каб ніколі не пазбыцца цягі да прыгажосці. Упэўнімся яшчэ раз што “паэзія як і песня бесмяротная, бо бруіцца яна з чалавечай душы, выцякае ў свет з сэрца народа, яго гісторыі, яго будучыні”

Чытальнік: 

Ад роднае зямлі, ад гоману бароў,
Ад казак вечароў,

Ад песень дудараў,

Ад светлых воблікаў закінутых дзяцей,

Ад шолаху начэй,

Ад тысячы ніцей,

З якіх аснована і выткана жыццё

І злучана быццё і небыццё, -

Збіраўся скарб, струменіўся няспынна,

Вясёлкавым ірдзеннем мне спяваў,

І выхаду шукаў

Адбітак родных з’яў

У словах-вобразах, у песнях вольнаплынных.

І гэты скарб, пазычаны, адбіты,

У сэрцы перажыты

І росамі абмыты

Дзянніц маіх, дзянніц маіх мінулых,

Для вас, душою чулых,

Як доўг, як дар,

Дае пясняр.

(гучыць урывак  фанаграмы  песні “Мой родны кут” (сл. Я.Коласа, муз. І. Лучанка і “Спадчына” (сл. Я.Купала, муз. І.Лучанок)

Вяд.2:  Кожнаму з нас знаёмы словы гэтах песнь. Іх аўтары Янка Купала і Якуб Колас. Для нас іх імёны - скарбніца, у якую сабраны водар, прыгажосць, паэзія нашых ніў і лясоў, рэк і азёр; гэта – летапіс жыцця народа з яго звычаямі, марамі, імкненнямі, барацьбой і перамогай. Ведаем мы пра іх і не зусім многа і не зусім мала. Значыць наша задача – пашырыць, узбагаціць веды аб славутых беларускіх паэтах, адчуць гонар за тое, што наш народ мае гэтых вялікіх песняроў і асветнікаў, зведаць асалоду ад іхніх вершаў. Нам трэба навучыцца любіць і шанаваць Радзіму так, як гэта рабілі яны.
(Гучыць урывак з песні “Купалінка”, пад якую дзяўчаты водзяць карагод. Яны ўтвараюць кола, у сярэдзіну якога выходзіць адна з дзяўчат. Дзяўчаткі здымаюць вяночкі і інбы хочуць пусць іх у ваду, потым надзяваюць іх і ідуць са сцэны)

 Вяд.1: У жыццёвым і творчым лёсе песняроў было шмат агульнага: яны нарадзіліся ў адным годзе, амаль адначасова выступілі ў літаратуры, добра ведалі адзін аднаго.

Вяд.2: Кастусь, так звалі Якуба Коласа ў дзяцінстве, нарадзіўся ў вёсцы Акінчыцы. Бацькі радаваліся: “Добра, што сын! Вось вырасце – будзе нам памочнікам”

Чытальнік:

Мох – як пуховая пасцель.

Адсюль да Коласа – так блізка…

Схіліўся нізка журавель,

Нібы паэтава калыска…

Куточак памяці жывой,

Нібы святыню, помніць буду.

Ці не знайду я пад страхой

Старую Костусеву вуду?

А можа там ляжыць яшчэ,

Ля пуні, бацькава папруга?

Як Нёман-бацька ў даль цячэ,

Дзе сінеч неба, водар луга.

Чытаю “Новую зямлю”:

“Дарэктар”, “Костусь” і “Начаткі”.

Здаецца ў хату крок ступлю –

Запахнуць здорам там аладкі.

Запахне дроў салодкі дым,

І “шаляніца” скокне з печы…

Нібы з Коласам самім

Прыйшоў на першую сустрэчу.

                         (Мечыслаў Шаховіч)
       Вяд.1: Маленькі Косцік любіў легчы на спіну, узірацца ў нябесны блакіт і думаць, думаць. Плывуць вунь у вышыні рэдзенькія белыя воблачкі. Чаму яны плывуць? Хто іх падганяе? Хлопчыку хочацца ведаць, чаму вечарам загараюцца на небе ліхтарыкі-зоркі, паказваецца акраец-месяц. Хто запальвае зоркі? Чаму днём іх не відаць? Не раз ён любаваўся, як буслы кружылі над лесам і сенажаццю…Яшчэ цікавей было наглядаць, як вучыліся лятаць бусляняты… А чаму я не магу навучыцца лятаць? – падумаў Костусь. Надзеў стары матчын каптан, залез на хлевушок і, узяўшы ў рукі крысо, скакель са страхі. Так рабіў некалькі разоў, але нічога не выйшла: ён падаў у крапіву, апякаў рукі і ногі….
Вяд.2: З гэтай нагоды Купала потым нават верш напісаў 
Чытальнік: (хлопчык 7-9 год)

ХЛОПЧЫК І ЛЁТЧЫК

Мой мілы таварыш, мой лётчык,

Вазьмі ты з сабою мяне!

Я – ведай – вялікі ўжо хлопчык

І ўмею ўжо лётаць у сне.

Мне мама сягоння казала,

Што стукнула мне ўжо сем год.

Табе гэта, можа, і мала,

А мне ляцець толькі ў палёт.

Мне ўжо накучыла дома - 

Ў дзіцячы хадзі адно сад.

А так паглядзеў бы, вядома,

На іншы парадак і лад.

Вазьмі ж мяне, лётчык, хачу я 

Пабыць у людзях, паглядзець,

Як месяц на небе начуе,

Як блукае ў лесе мядзведзь,
Як свецяцца ночкаю зоры,

А днём не відаць іх чаму,

Як рэчкі ў далёкія моры

Улетку плывуць і ўзіму.

На моры зірнуць хоць раз вокам,

Як ходзяць па іх караблі,

Ляцеці далёка, высока

Ды так пабываць і ў Крамлі…

Вось гэтак у добрым здароўі

Мы будзем ляцець і ляцець.

Вазьмі ж мяне, лётчык, з сабою,

Не будзеш ты клопату мець!

Вяд.2: А дзядзька Антось, як даведаўся пра выкрутасы Косціка, толькі галавой паківаў і сказаў: “Ну, мой хлопча, у каго ты такі ўвішны ўдаўся. Гэта ж трэба прыдумаць. То пытае, чаму хмары плывуць па небе, то слухае, як спяваюць кветкі. А тут птушкай захацеў стаць. Паглядзім, кім ужо ты будзеш.”
 Вяд.1: Другі хлопчык – Ясь нарадзіўся ў тую самую ноч, калі зацвітае папараць і адбываюцца самыя неверагодныя цуды. Таму і псеўданім сабе такі выбраў – Янка Купала.
Вяд.2: Якуб Колас прысвяціў свайму сябру нават казку “Ноч, калі папараць цвіце”, у якой растлумачыў, чаму той такі таленавіты.

Чытальнік: У тую самую ноч, калі зацвітае папараць, пазбіраліся на сходку чараўнікі розных гатункаў. Яны вялі гаворку пра Юнака. Усім спадабалася тое, што Юнак даў сабе імя ночы, калі зацвітае папараць і калі фантастычныя істоты праводзяць свае сходы. І цяпер яны думалі, які падарунак зрабіць Юнаку.

Русалкі сказалі: “Мы навучым яго спяваць прыгожыя песні, бо песні ва ўсіх выпадках жыцця патрэбны чалавеку. Ён створыць “Адвечную песню”.

“Я падарую яму “Жалейку”, - азваўся Дамавік, - і навучу юнака граць так, каб тутэйшыя людзі зачароўваліся ігрою і прыходзілі да свядомасці, чаму так сталася, што яны не гаспадары ў сваёй хаце”.

“А я дам яму гуслі, - сказаў Вадзянік. – Няхай апявае былую славу свайго народа і закідае ў сэрца яго імкненне заняць пачэснае месца між славянамі”.

Месячык сказаў: “А я пайду з ім “Шляхам жыцця” і буду асвятляць дарогу, каб хутчэй і лягчэй яму прабіцца. Ён убачыць “Раскіданае гняздо” сваёй айчыны і раскажа пра яго людзям. Калі ён прыстане ў дарозе, я пакладу яго спаць на высокім кургане і навею яму чароўны “Сон на кургане”. У дарозе ён спаткаецца з мілаю “Паўлінкаю” і расказам пра яе людзей павесяліць.
Выступіў і пануры ваўкалак: “Я занясу на край свету яго песні і думкі. Я дам яму словы гневу і абурэння, каб молатам білі яны па струнах сэрца таго, хто прадае сваю айчыну”.

“А я што дам яму? – узяў слова сам старшыня. – Я авею яго песні шумам бароў. Я дам яму гарт і цвёрдасць граба, каб да канца Юнак быў верным свайму народу. І ён пакіне вялікую “Спадчыну”. Давайце ж панясём яму свае падарункі.

Усе падняліся, пайшлі да Юнака і пазносілі яму шчодрыя дары.
Чытальнік:  
НА КУПАЛЛЕ
На купалле на святое

Рві, матуля, зелле тое,

Што ў нас папараць завецца!

І шчаслівым быць здаецца!

Як нарвеш яго даволі

Ў цёмным лесе, ў чыстым полі,- 

Палажы за абразамі,

Пасвянці сваймі слязамі…

Двойчы, тройчы – а крапліста –

Злі слязою брыльянцістай

І чакай з яго прыплоду

Ад усходу да заходу…

Як узыйдуць з зелля кветкі, -

Будуць шчасце меці дзеткі,

Будзеш, маці, меці ў хаце

Долю, згоду і багацце!..

       Вяд.1: У 1912 годзе ў Смольні яны ўпершыню сустрэліся і поплеч пайшлі па дарозе жыцця – разам адпачывалі, гулялі ў шахматы, радаваліся і хваляваліся. Скарыстоўвалі любую магчымасць, каб падзяліцца ўражаннямі ад перажытога, аб прачытаных творах, каб дапамагчы добрай парадай. Яны нават прысвячалі вершы адно аднаму.

Чытальнік:
ЯНКУ КУПАЛУ
Я не ведаю, дружа мой Янка,

     Што сказаць табе сёння.

Прамільгнулі гады, як маланка,

     У парнаскай пагоні.

Было многа дарог і прыгодаў

     І спатканняў пад чарку…

Пастрыножыць бы вас, збегі-годы,

     Паскідаць бы вас з карку….

А ты, Янка, пішы, брат, і крышка,

     Старасць тут недарэчы.

Юнаком ідзі ўгору, брацішка,

Разгарні свае плечы….

Чытальнік:
ЯКУБУ КОЛАСУ

Шкадую, дружа Колас,

Што тут цябе няма, -

Ясней свяціла б сонца

Цяплей была б зіма.

Складалі б разам песні

Аб радаснай вясне,

Аб шчырасці варажылі б

На іскрыстым віне.

Дзве тысячы кіламетраў

Сягоння дзеліць нас…

Але што значаць вольным

Адлегласці і час!

(гучыць песня  “Люблю мой край, старонку гэту…” (сл. К. Буйло,                   муз. М. Равенскага )
Вяд.2: Паэтаў, як і нас зараз, хвалявала самае важнае пытанне: ці любіш ты свой край, сваю зямлю.

Чытальнік:
РОДНЫЯ ВОБРАЗЫ
Вобразы мілыя роднага краю,

Смутак і радасць мая!

Што маё сэрца да вас парывае?

Чым так прыкованы я

К вам, мае ўзгорачкі роднага поля,

Рэчкі, курганы, лясы,

Поўныя смутку і жальбы нядолі,

Поўныя сумнай красы?

Толькі я лягу і вочы закрыю,

Бачу я вас прад сабой.

Ціха праходзіце вы, як жывыя,

Ззяючы мілай красой.

Чуецца гоман мне спелае нівы,

Ціхая жальба палёў,

Лесу высокага шум-гуд шчаслівы, 

Песня магутных дубоў…

Вобразы мілыя, вобразы смутныя,

Родныя вёскі і люд,

Песні цягучыя, песні пакутныя!...

Бачу і чую вас тут.

 Вяд.1: Мова… Гэта тое адметнае, па чым распазнаюць народ, нацыю. “Не пакідайце ж мовы нашай беларускай, каб не ўмёрлі!” – заклікаў Ф.Багушэвіч.

Вяд.2: Услухайцеся ў гучанне нашай мовы. Яна, як сонца беларускае, свеціцца кожным словам. І хаця мова вынесла шмат выпрабаванняў, усё ж нашы продкі праз гора данеслі яе родную, цёплую, жывую і непаўторную.

Вяд.1: Прызнанне ў любові да роднай мовы гучыць у вершах Янкі Купалы і Якуба Коласа. Якіх толькі эпітэтаў і параўнанняў паэты не падабралі, каб перадаць вялікую любоў да роднай мовы, яе непаўторнасць і прыгажосць!

Чытальнік:   СЛОВА
Слова – радасць, слова – чары,

Вобраз вечна юных вёсен,

Ёсць ты ўсюду:

У сонцы, у хмары,

Ты глядзіш праз неба сінь.

Лашчыш слых мой

Слова - ззянне,

Атуляеш сэрца ласкай,

Ноч і вечар,

Дзень, світанне,

Абняло ты, слова-краска.
(гучыць песня “Явар і каліна” (сл. Я.Купалы, муз. Ю.Семенякі)
Інсцэніроўка апавядання Якуба Коласа “За дождж “
Дзейныя асобы:
Тарэся — вясковая жанчына 45 — 50 гадоў, лідэр і завадатар па натуры;
Аўгеня — 45- 50 гадоў, ні ў чым не саступае Тарэсі;
Кацярына — 40 -45 гадоў, ярая паборніца старых звычаяў; 
Юзя — 30 гадоў,
Ганна — 35 гадоў - маладыя жанчыны, сяброўкі.
З’ява 1

Дзеянне адбываецца каля калодзежа на вясковай вуліцы, дзе сабраліся вясковыя жанчыны. Адны прышлі па ваду, другія ідуць з поля. 
Летні, спякотны дзень.

Ганна:
Божа ты мой, Божа!
Што ўжо гэта будзе?
Юзя:
Дзе той дождж падзеўся?
Што ён так марудзіць?

Кацярына:
Будзе  галадоўля,
Людзям безгалоўе,
Прападзе збажынка,
Знішчыцца скацінка…

Ганна:
Трэба даваць рады,
Выратоўваць сёлы,
Ліха насланое
Трэба нейк адвесці
— Не жывымі ж ў землю,
Родненькія, лезці.

Юзя:
Ёсць жа тут прычына,
Ёсць яна, няйначай.
Выкрыць яе трэба 
— Вось у чым задача.

Кацярына:
Не шануюць людзі
Ні пастоў, ні святаў.
Хлопцы, падлы, дураць,
Дураць і дзяўчаты.
І калі, наогул,
Глянуць справядліва, 
— Папсаваны людзі,
Мілачкі, на дзіва!

З’яўляецца Тарэся: яна ідзе з поля; прыслухаўшыся да размовы жанчын, уступае ў гутарку.

Тарэся:
Дарма, жаначкі, злуяцеся!
А паслухайце лепей мяне вы:
Усё ліха пайшло ад Матэвы! Гэта ён, ліхадзей,
Наклікаў бяду на людзей!(Паказвае на плот.)
Ну, дзе ж быць дабру, падумайце самі,
Плот гарадзіў між Юр’ямі!

Ганна (абурана):
Вось дзе яна, тая прычына!
І дзіва, што дажджу няма!

Юзя:
Ах, Матэва, Матэва — чума!
Ах, паганец жа ён, лайдачына!
Вось зрабіў хто шкоду!

Кацярына (кідаецца да плота):
Знішчыць к чорту гэты плот,
Каб не было смуроду!

Аўгеня выйшла з хаты і падслухоўвае  гутарку  жанчын, хаваючыся  за плотам.

Тарэся:
Ой, гарачкі не парэце!
Як рабіць — то ўжо рабіць:
Трэба ў ночачку да ўсходу
Ціха плот той разбурыць.
А цяпер пайшлі дахаты
І — нікому… Усім — маўчок.

Ганна (накіроўваючыся дахаты):
Добра, добра, мы прыйдзём.
Ганна і Юзя выходзяць у адзін бок сцэны. 
Тарэся і Кацярына накіроўваюцца ў другі бок сцэны.
Тарэся (да Кацярыны):
Будзе ноччу нам работа.
На пустую сцэну з-за плота выходзіць  Аўгеня, яна ў абурэнні.
Аўгеня:
Ах ты ведзьма праклятая!
Ты не да плоту, а да майго Матэйкі падбіраешся!
Мы яшчэ паглядзім, хто каго!
Аўгеня ў абурэнні выходзіць.
Сцэна пусцее.
З’ява 2.
На сцэне з’яўляюцца тыя ж жанчыны. У руках у іх — рознае начынне: малаток, сякера, піла. 
Аўгеня з кіем затаілася за плотам. 
Юзя з Ганнай тузаюцца з пілою, спрачаюцца.
Ганна:
Хадзем, ну хадзем, Юзя!
Юзя (упіраецца):
А мо не трэба? 
Пайшлі дахаты.
З’яўляюцца Тарэся і Кацярына.
Тарэся:
Ціха вы, не гаманеце,
Бо абудзіце сяло!

Кацярына:
Юзя, Ганна! 
Не драмлеце!..
Стой! Куды вас панясло?..
Юзя і Ганна налятаюць на плот.
Ганна:
Вось ён, плот, няшчасце наша!
Юзя:
Тут заварана ўся каша!

Тарэся:
Раскідайце чортаў плот!
Тарэся з сякерай кідаецца да плота, за ёй — усе астатнія. Раптам з-за плота выскаквае з кіем Аўгеня.
Аўгеня (трасучы кіем):
Раскідаць мой плот?! 
Папробуй!
Ах ты гадаўка, хвароба!
Дакраніся плоту —Адаб’ю ахвоту!
(Да Тарэсі.)
Гэта ўсё твая навука!
Усюды поўзаеш, гадзюка,
Каб каго дзе падкусіць.

Тарэся (апамятаўшыся):
Не палохай, не палохай,
Шлюндра ты і замазоха!
Не махай мне кіем!
Распусціла губы-трубы!(Пагражае сякерай.)
Як махну, дык збярэш зубы
І не так завыеш!

Аўгеня:
Ой ты мешалка, завала!
А няшчасны квач!
Каб мяне яна вон гнала?!(Паварочваецца і паказвае Тарэсі зад.)
Вось табе — пабач!
Тарэся (паказвае Аўгені дулю):
Ах ты, брында і задрыпа!
На табе!

Аўгеня (у адказ):
А на і табе!
Што? Укусіла?

Тарэся:
А каб ты спраглася!
Ну, чакай жа ты, брахуха!


Тарэся і Аўгеня хапаюцца за валасы. Жанчыны кідаюцца іх разнімаюць.

Кацярына:
Годзе! Будзе вам, нябож!

Ганна:
Ну палаяліся крышку,
І так будзе, дасць Бог, дождж!
Юзя:
Хопіць, бабы! 
Людзі ўчуюць 
—  Набярэмся сраматы.
Тарэся і Аўгеня працягваюць тузацца.
Тарэся:
Ну, што будзе?

Аўгеня:
А не знаю!

Тарэся:
Дык пусці!

Аўгеня:
Ты пусці, пушчу і я.
Раптам грыміць гром. Жанчыны адпускаюць адна адну, не могучы ўцяміць, што будзе дождж.
Ганна:
Ой, глядзіце, Тарэся, Аўгеня!

Кацярына:
Хмара прэцца ўжо, ды як!

Юзя:
Слухайце! 
Дождж шуміць па лесе!

Жанчыны разбягаюцца, застаюцца Тарэся і Аўгеня. Зноў грыміць гром.

Тарэся:
Аўгеня! Ягадка мая!
Аўгеня:Тарэся, галубка!

Абнімаюцца і пакідаць сцэну пад шум дажджу. 
Вяд.1: Імкліва бягуць гады… Але  колькі б часу ні прайшло, заўсёды будуць жыць у памяці нашай Янка Купала і Якуб Колас – выдатныя пісьменнікі, без якіх немагчыма ўявіць беларускую літаратуру.

Вяд.2: Няхай жа наша сустрэча з творчасцю гэтых вялікіх песняроў пяройдзе ў жыццё наступных пакаленняў, нашых нашчадкаў. Купала і Колас – гонар, сумленне і слава Беларусі, яны пасланы з ласкі Божай, нам, беларусам, на стагоддзі, назаўсёды, навечна:

Мы з імі выходзілі заўжды ў дарогу,

А як акрыляла нас іхняе слова…

     Вяд.1: Хай дарагія сэрцу кожнага беларуса імёны ўваходзяць у наша жыццё з дзяцінства, са школы – на стагоддзі, назаўсёды, навечна.

(гучыць песня “Мой родны кут” сл. Я.Коласа, муз. І. Лучанка) 
Віктарына:

1. Кім працаваў бацька Якуба Коласа?  (Лесніком)

2. У якім годзе адзначаецца 130-годдзе з дня нараджэння Янкі Купалы і Якуба Коласа? (2012)

3. Назавіце месца нараджэння Янкі Купалы? (Вызынка)

4. Якому тэатру прысвоена імя Янкі Купалы? (Першаму беларускаму дзяржаўнаму тэатру ў Мінску. Цяпер – Нацыянальны акадэмічны тэатр)

5. Якое сапраўднае імя Янкі Купалы? (Іван Дамінікавіч Луцэвіч)

6. Калі і дзе сустрэліся ўпершыню Янка Купала І Якуб Колас? (1912год. На хутары Смольня)

7. Успомніце зборнік Янкі Купалы, які двойчы канфіскоўвалі царскія ўлады? (“Жалейка”)

8. Хто з вядомых рускіх пісьменнікаў высока ацаніў творчасць Янкі Купалы? (Максім Горкі)

9. Янка Купала вядомы як перакладчык. Назавіце некалькі твораў у яго перакладзе. (“Медны коннік” А.Пушкіна, “Слова аб палку Ігаравым” , вершы Т.Шаўчэнкі…)

10.  Назавіце дзейную асобу з камедыі “Паўлінка”, што выхваляецца сваёй гаспадаркай, мужыцкіх танцаў не танцуе, мужыцкіх песень не пяе. (Адольф Быкоўскі)

11.  Назавіце гады жыцця Янкі Купалы (1882 – 1942)

12.  Назавіце гады жыцця Якуба Коласа (1882 – 1956)

13. Калі Янку Купалу прысвоена званне народнага паэта Беларусі? (1925)

14.  Па матывах якой аповесці Я.Коласа А.Багатыроў напісаў оперу “У пушчах Палесся”? (“Дрыгва”)

15.  Якое сапраўднае імя Якуба Коласа? (Канстанцін Міхайлавіч Міцкевіч)

16.  На беразе якой ракі ў Мінску жылі Я.Купала і Я.Колас? (Свіслач)

17.  Хто, Міхась Лынькоў, Кандрат Крапіва, Іван Шамякін ці Іван Навуменка,  лічылі сваім настаўнікам Якуба Коласа? (Усе)

18.  Карусь Лапаць – псеўданім Якуба Коласа ці Янкі Купалы? (Якуба Коласа)

19.  У якой газеце быў апублікаваны першы верш Якуба Коласа “Наш родны край”? (Наша доля у 1906г.)

20.  Дзе прайшлі першыя гады настаўніцтва Я.Коласа (у Люсіне і Пінкавічах)

21.  Які верш лічыцца пачаткам літаратурнай дзейнасці Я.Купалы? (“Мужык”)

22.  Пад якімі псеўданімамі пісаў Якуб Колас? (Агарак, Адзінокі, Альбуцкі К., Андрэй Дзягель, Пятрусь, Дубовы ліст, Колас Я., Наднёманец, Свій чалавек і інш)

23.  Хто стварыў адзіны прыжыццёвы скульптурны партрэт Я.Купалы? (З.Азгур) 

